
საქმე N 2/24250-26

საქმე N 330211926013226739

გ ა ნ ჩ ი ნ ე ბ ა
საქართველოს სახელით

განცხადებაზე ხარვეზის დადგენის შესახებ

08 სექტემბერი, 2026 წელი ქ. თბილისი

თბილისის საქალაქო სასამართლოს სამოქალაქო საქმეთა კოლეგია

მოსამართლე ქეთევან კურცხალია

განმცხადებელი - შპს ,,აკვაენერჯი‘’

წარმომადგენელი (დირექტორი)-დავით კობერიძე

მოთხოვნა - რეაბილიტაციის რეჟიმის გახსნა

სასამართლომ ზეპირი მოსმენის გარეშე განიხილა შპს ,,აკვაენერჯის‘’ განცხადების

წარმოებაში მიღების საკითხი და

გ ა მ ო ა რ კ ვ ი ა:

2026 წლის 02 სექტემბერს, თბილისის საქალაქო სასამართლოს სამოქალაქო საქმეთა

კოლეგიას განცხადებით მომართა შპს ,,აკვაენერჯის‘’ წარმომადგენელმა დავით

კობერუძემ, შპს ,,აკვაენერჯის‘’ მიმართ რეაბილიტაციის რეჟიმის გახსნისა და მოვალის

მართვაში დატოვების მოთხოვნით.

განმცხადებლის განმარტებით, მოვალე კომპანია წარმოადგენს ქართული ენერგეტიკული

ბაზრის გამოცდილ მოთამაშეს, რომელიც 2014 წლის 8 ივნისიდან მოყოლებული,

სტაბილურად ოპერირებს განახლებადი ენერგიის სექტორში. კომპანიის ფუნდამენტურ

მიზანს საქართველოში ჰიდროენერგეტიკული რესურსების ათვისება, მდგრადი

ინფრასტრუქტურის შექმნა და ქვეყნის ენერგო-დამოუკიდებლობის გაძლიერება

წარმოადგენს.

განცხადებაში ასევე განმარტებულია, რომ მოვალეს სასამართლოს გადაწყვეტილების

საფუძველზე ეკისრება 32 057 145 ლარის გადახდა, ხოლო მოვალის მიმდინარე

ვალდებულებების რაოდენობა შეადგენს 32 350 487.5 ლარს. ზემოაღნიშნული

ვალდებულებების საერთო ჯამი შეადგენს 64 407 632.5 ლარს. კომპანია მის მიმდინარე

ვადამოსულ ვალდებულებებს მისი ლიკვიდური აქტივის და შემოსავლის

გათვალისწინებით ვერ ფარავს (2026 წლის 30 ივნისის მდგომარეობით კომპანიის საბანკო

ანგარიშებზე არსებული ფულადი სახსრები შეადგენს მხოლოდ 72 747 ლარს) მეტიც,

კომპანია მისი გრძელვადიანი აქტივების სრულად რეალიზაციის შემთხვევაშიც კი

მოკლებული იქნება შესაძლებლობას დაფაროს მიმდინარე ვალდებულებები.

გარდა ამისა, განმცახდებელი მიუთითებს, რომ რეაბილიტაციის რეჟიმის გახსნას არ აქვს

ალტერნატივა, ხოლო რეაბილიტაციის რეჟიმით საქმის გახსნის შემთხვევაში სრულიად

რეალურია რეაბილიტაციის მიზნის მიღწევის გონივრულობა. აღნიშნულ გარემოებას

პირველ რიგში ამყარებს ის ფაქტი, რომ მიუხედავად კრედიტორებისადმი არსებული

დიდი ფინანსური ვალდებულებებისა, კომპანია განცახდების წარმოდგენის

მომენტისათვის ოპერირებს და მისი საოპერაციო საქმიანობიდან აქვს სტაბილური

შემოსავალი - რაც 2026 წლის პირველ ნახევარში საშუალოდ ყოველთვიურად შეადგენს 26

017 ლარს (ჯამში 156 102 ლარი 6 თვეში).

სასამართლო გაეცნო წარმოდგენილ განცხადებას და თანდართულ დოკუმენტებს და

მიაჩნია, რომ განცხადება არ აკმაყოფილებს ,,რეაბილიტაციისა და კრედიტორთა

კოლექტიური დაკმაყოფილების შესახებ” საქართველოს კანონის მოთხოვნებს, შესაბამისად

განმცხადებლისათვის დადგენილ უნდა იქნას ხარვეზი და განესაზღვროს ვადა მის

შესავსებად, შემდეგ გარემოებათა გამო:

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის მე-6 მუხლის 1-ელი პუნქტით, გადახდისუუნარობის საქმის

წარმოების დაწყების საფუძველია მოვალის გადახდისუუნარობა ან მოსალოდნელი

გადახდისუუნარობა. გადახდისუუნარობის საქმის წარმოება იწყება რეაბილიტაციის ან

გაკოტრების რეჟიმის გახსნის მოთხოვნით გადახდისუუნარობის შესახებ განცხადების

სასამართლოში შეტანით. ამავე მუხლის მე-2 პუნქტის მიხედვით, გადახდისუუნარობის

საქმის წარმოება შეიძლება განხორციელდეს ა) რეაბილიტაციის რეჟიმით; ბ) გაკოტრების

რეჟიმით.

წარმოდგენილი განცხადებით მოთხოვნილია მოვალის მიმართ რეაბილიტაციის რეჟიმის

გახსნა. შესაბამისად, სასამართლო ამოწმებს განცხადების და წარმოდგენილი ინფორმაციის

შესაბამისობას „რეაბილიტაციისა და კრედიტორთა კოლექტიური დაკმაყოფილების

შესახებ“ საქართველოს კანონის 44-ე მუხლით დადგენილ მოთხოვნებთან

(გადახდისუუნარობის შესახებ განცხადება რეაბილიტაციის რეჟიმის გახსნის

მოთხოვნით).

განსახილველ შემთხვევაში განმცხადებელს სრულყოფილად არ აქვს წარმოდგენილი

შემდეგი სახის ინფორმაცია:

,,რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 44-ე მუხლის მეორე პუნქტის თანახმად, გადახდისუუნარობის

შესახებ განცხადებაში, რომლითაც განმცხადებელი რეაბილიტაციის რეჟიმის გახსნას

მოითხოვს, მითითებული უნდა იყოს:

- ,,ბ“ ინფორმაცია უზრუნველყოფის ღონისძიებით დატვირთული მოვალის ქონებისა და

უზრუნველყოფილი კრედიტორების ვინაობის (სახელები, სახელწოდებები, მისამართები,

საიდენტიფიკაციო ნომრები) შესახებ;

,,რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 47-ე მუხლის პირველი პუნქტის თანახმად, გადახდისუუნარობის

შესახებ განცხადების მოვალის მიერ შეტანის შემთხვევაში, სასამართლო, ამ განცხადების

დასაშვებად ცნობის საკითხს წყვეტს მისი შეტანიდან - 7 (შვიდი) დღის ვადაში, ხოლო

აღნიშნული განცხადების კრედიტორის მიერ შეტანის შემთხვევაში − მოვალისთვის

სასამართლო გზავნილის ჩაბარების დამადასტურებელი დოკუმენტის სასამართლოსთვის

წარდგენიდან 10 დღის ვადაში. ეს ვადა სასამართლომ შეიძლება გააგრძელოს

ერთჯერადად, საკუთარი ინიციატივით, დასაბუთებული განჩინებით. გაგრძელებული

ვადა არ უნდა აღემატებოდეს გადახდისუუნარობის შესახებ განცხადების დასაშვებად

ცნობის საკითხის განხილვისთვის დადგენილ ვადას.

ამავე კანონის 48-ე მუხლის 1-ელი პუნქტის მიხედვით, თუ გადახდისუუნარობის შესახებ

განცხადება არ აკმაყოფილებს ამ კანონით დადგენილ ფორმალურ მოთხოვნებს,

სასამართლო გამოიტანს განჩინებას ხარვეზის არსებობის თაობაზე და განმცხადებელს

შესაბამისი ხარვეზის გამოსასწორებლად მისცემს 5 (ხუთი) სამუშაო დღეს. თუ

განმცხადებელი ამ ვადაში გამოასწორებს აღნიშნულ ხარვეზს და სასამართლო დაადგენს

მოვალის გადახდისუუნარობას, სასამართლო გამოიტანს განჩინებას გადახდისუუნარობის

შესახებ განცხადების დასაშვებად ცნობისა და რეაბილიტაციის რეჟიმის გახსნის თაობაზე.

წინააღმდეგ შემთხვევაში, სასამართლო გამოიტანს განჩინებას გადახდისუუნარობის

შესახებ განცხადების დასაშვებად ცნობაზე უარის თქმის თაობაზე. ამავე მუხლის მე-3

პუნქტის თანახმად: გადახდისუუნარობის შესახებ განცხადების დასაშვებად ცნობაზე

უარის თქმის თაობაზე განჩინების გამოტანიდან 3 თვის განმავლობაში იმავე

განმცხადებლის მიერ იმავე სუბიექტების მიმართ არსებითად იმავე გარემოებების

საფუძველზე გადახდისუუნარობის საქმის აღძვრა დაუშვებელია.

სასამართლომ იხელმძღვანელა ,,რეაბილიტაციისა და კრედიტორთა კოლექტიური

დაკმაყოფილების შესახებ” საქართველოს კანონის მე-6, მე-7, მე-8 მუხლის მე-6 პუნქტით,

მე-9, მე-19, 44-ე, 47-ე, 48-ე მუხლებით, საქართველოს სამოქალაქო საპროცესო კოდექსის

284-285-ე მუხლებით და

დ ა ა დ გ ი ნ ა

1. განმცხადებელ შპს ,,აკვაენერჯის‘’ (ს/კ 400123898) განჩინებაში მითითებული ხარვეზების

გამოსასწორებლად განესაზღვროს განჩინების გადახდისუუნარობის საქმის წარმოების

ელექტრონულ სისტემაში (ვებ-გვერდზე www.ecourt.ge) გამოქვეყნებიდან 5 (ხუთი)

სამუშაო დღის ვადა;

2. განემარტოს განმცხადებელს, რომ თუ სასამართლოს მიერ დადგენილ ვადაში არ

www.ecourt.ge

შეავსებს ხარვეზს, სასამართლო გამოიტანს განჩინებას გადახდისუუნარობის შესახებ

განცხადების დასაშვებად ცნობაზე უარის თქმის თაობაზე;

3. განჩინება გამოქვეყნდეს გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge);

4. განჩინებაზე კერძო საჩივრის შეტანა შეუძლია გადახდისუუნარობის საქმის წარმოების

პროცესის მხარეს, რომლის მიმართაც გამოტანილია განჩინება, აგრეთვე იმ პირს,

რომელსაც უშუალოდ ეხება ეს განჩინება, გადახდისუუნარობის საქმის წარმოების

ელექტრონულ სისტემაში (ვებ-გვერდზე www.ecourt.ge) მისი გამოქვეყნებიდან 05 (ხუთი)

დღის ვადაში, თბილისის საქალაქო სასამართლოში (მის: ქ. თბილისი, აღმაშენებლის

ხეივანი, №64). ამ ვადის გაგრძელება დაუშვებელია.

მოსამართლე ქეთევან კურცხალია

www.ecourt.ge
www.ecourt.ge

